
Háskóla Íslands

Fundin form

Rithöfundar grípa stundum til þess ráðs að fá eitthvert form 
lánað og skrifa inn í það, einkum við ritun stuttra texta. Þetta 

er ekkert ósvipað því sem hefur tíðkast í myndlist um alllanga hríð 
nema þar er um að ræða fundna hluti. Þekkt er hlandskálin sem 
Marcel Duchamp setti í nýtt samhengi og gerði þar með að marg­
ræðu og óvæntu listaverki sem breytti listasögunni. 

Þegar rithöfundur notfærir sér fundið form fær hann ákveðnar 
merkingarskírskotanir með hinu fundna formi og skrifast á við þær 
eða nýtir þær sér til framdráttar, oft með óvæntum árangri, stund­
um skondnum, stundum sorglegum og allt þar á milli. Fræg er sex 
orða saga í formi smáauglýsingar, oft eignuð Ernest Hemingway 
þó að það hafi verið dregið í efa: „For sale: baby shoes, never 
worn“ (Til sölu: ungbarnaskór, ekkert notaðir). 

Ef  við tökum hefðbundnari fundin form þá má nefna bréf. Það 
geta verið sendibréf, stofnanabréf, ástarbréf, kvörtunarbréf  eða 
haturspóstur svo dæmi séu tekin. Í Afríkubindi Smásagna heimsins má 
finna „Bréf  til systra minna“ eftir Fatmata A. Conteth sem er eitt 
samfellt bréf  ritað rétt áður en sögupersónan styttir sér aldur.1 
Bókin Fæðingarborgin eftir Oddnýju Eiri Ævarsdóttur samanstendur 
öll af  bréfum. Annað vel þekkt form er dagbókarfærslur. Það mætti 
líka hugsa sér að nota fundargerðir og færslur í gestabók sem 
ramma. 

Listin að játa á sig syndir til að öðlast fyrirgefningu er áhugaverð 
leið til að nálgast stuttan texta og ræða þá í leiðinni við hina kristnu 
hefð. Sama má segja um form bænarinnar og prédikunarinnar. 
Form spakmæla og málshátta hafa verið notuð af  ýmsum, t.d. 

1	 Bókfræðilegar upplýsingar um þau verk sem nefnd eru í greininni er að finna í heimildaskrá.

Sverri Stormsker sem snýr út úr þeim í bókinni Stormur á skeri svo 
stundum verður úr samfélagsgagnrýni: „Enginn veit sína eignina 
fyrr en öll er.“2 Ambroce Bierce skrifaði Orðabók andskotans og fyllti 
hana af  háði og spéi til að fletta ofan af  yfirborðsmennsku og 
hræsni.

Dæmisögur og fabúlur hafa um aldir verið nýttar með ýmsum 
hætti. Þær má rekja aftur til Biblíunnar og Esóps en nútíma­
höfundar finna gjarnan leiðir til þess að snúa upp á þessi form, t.d. 
til að koma ádeilu til skila eða varpa nýju ljósi á viðfangsefni. Það 
má sjá í sögunni „Tígrisdýr á tíunda degi“ eftir Zakaria Tamer þar 
sem tígurinn er látinn tala eins og algengt er í dýrasögum. Sama er 
að segja um form goðsagnanna sem Augusto Monterroso tekur til 
handargagns til þess að varpa nýju ljósi á fyrirbæri eins og svarta 
sauðinn og Penelópu í Ódysseifskviðu Hómers.3 Diego Muñoz 
Valenzuela samdi örsöguna „Ævintýri afturábak 1“ þar sem hann 
leikur sér að minnum ævintýrisins. Ekki má heldur gleyma jólasög­
unni sem meistaranemar í ritlist hafa skrifast á við í árlegum jóla­
bókum sínum. Þjóðsagan hefur einnig verið endurnýjuð með 
ýmsum hætti í íslenskum og erlendum nútímabókmenntum. Þekkt 
íslenskt dæmi er sagan „Tilbury“ eftir Þórarin Eldjárn þar sem 
hann byggir á þjóðsögum og þjóðtrú um tilbera. Enrique Anderson 
Imbert gerði garðinn frægan með eins konar skrýtlu, „Tabú“, sem 
verður meira en bara skrýtla í meðförum hans.

Í bókinni Síðasta orðið notfærir Steinunn Sigurðardóttir sér form 
sem er nátengt íslenskri þjóðarsál, minningargreinina. Aðrar teg­
undir greina, ritgerða og esseyja má líka taka til handargagns. Það 
gerði Jonathan Swift í hinni frægu háðsádeiluesseyju sinni „A 
Modest Proposal“. Hann kallar hana tillögu og tillögur geta líka 
fallið undir fundin form, s.s. þingsályktunartillögur eða tillögur að 
deiliskipulagi.

Meðal annarra forma sem höfundar hafa notað má nefna frétt­
ir, veðurfréttir og tilkynningar. Innkaupalistar, vörutalningalistar 
og aðrir listar geta jafnframt hýst alls konar smellin skrif. Sjálfur 
hef ég spreytt mig á formi fasteignaauglýsingarinnar eins og sjá má 
hér í heftinu og eins á hollráðalista.4 

2	 Sverrir Stormsker, Stormur á skeri: 1240 frumsamdir málshættir að hætti Husseins, 43.
3	 Monterroso, Svarti sauðurinn og aðrar fabúlur, 16–17.
4	 Rúnar Helgi Vignisson. Segin saga.

Svo er það leiðbeiningaflokkurinn. Rithöfundurinn Lucy Zhang 
vakti athygli með örsögunni „How to make me orgasm“ og segir 
stærri sögu í leiðinni. Í fyrsta hluta bókarinnar Historias de cronopios 
y de famas eftir Julio Cortázar er að finna nokkrar leiðbeininga­
sögur sem og í bók Óskars Árna Óskarssonar, Ráð við hversdagslegum 
uppákomum. Form skilgreiningarinnar má fara með á ýmsa vegu, 
þ.á m. orðabókarskilgreiningar. Eins og gefur að skilja má gera sér 
alls konar mat úr uppskriftum, s.s. uppskrift að hamingju, en einn­
ig má ljá því sem í réttinn fer dulda merkingu. 

Af nýrri formum sem höfundar hafa glímt við má nefna hið 
knappa form smáskilaboða og Twitter/X-tístsins. Þá má vel notast 
við internet-slangur og tölvuviðmót, s.s. þegar breytingar eru 
raktar (e. track changes). Bandaríski rithöfundurinn Robin Hemley 
skrifaði smásöguna „Reply All“ sem öll er í formi tölvuskeyta og 
sama er að segja um skáldsöguna Geislaþræði eftir Sigríði Péturs­
dóttur. Virka í athugasemdum má hæglega nýta sem form á texta 
sem og umsagnir viðskiptavina eða lesenda bóka, s.s. á Goodreads. 
Ritdómurinn er þá skammt undan og fræðigreinin með öllum 
sínum neðan- og aftanmálsgreinum sem Rafael Bullé-Goyri tjaldar 
óspart í örsögunni „Fljúgandi fiðrildi“. Ruslpóst af ýmsu tagi hafa 
nemendur í ritlist gert að umgjörð stuttra texta, ennfremur skila­
boð sem greinilega hafa verið skrifuð af gervigreindarforriti. Spurt 
og svarað-síðurnar sem finna má hjá mörgum fyrirtækjum liggja 
að sama skapi vel við höggi.

Eins og sjá má eru möguleikarnir ótæmandi fyrir hugkvæman 
höfund. Hér er kjörið tækifæri til þess að snúa upp á vel þekkt form 
og gera það að einhverju öðru sem óvænt sögn er í. Nú eða til að 
vekja spurningar eins og sex orða sagan um ungbarnaskóna gerir. 
Hvers vegna voru ónotaðir ungbarnaskór til sölu? Pössuðu þeir 
ekki á barnið eða kom eitthvað fyrir barnið? Og er þá allt til sölu í 
hinu kapítalíska hagkerfi? Hér er lesandanum látið eftir að svara rétt 
eins og lesanda er látið eftir að ráða í þær skírskotanir sem koma 
með hverju formi fyrir sig. Hvað er unnið með því að leita á náðir 
smáauglýsingaformsins þegar um viðkvæmt efni er að ræða? Þarna 
verður iðulega áhugaverð spenna milli forms og inntaks og hún 
getur riðið baggamuninn.5

5	 Við ritun þessa greinarkorns var lauslega stuðst við bók H. K. Hummel og Stephanie Lenox, 
Short-Form Creative Writing: A Writer‘s Guide and Anthology, 145–157; og grein Grants Faulkners, 
„Found Forms, Found Stories“.

FUNDIN FORM

